                                   Үткәнен белмәгәннең, киләчәге юк!
Укыту – тәрбия өлкәсендә музейларның роле чиксез зур. Музей – тәрбия чыганагы ул.

Укытучыларга татар телен һәм әдәбиятын укытуда, тарих дәресләрен үткәрүдә   авылдашларыбызның бай мирасы, теле, халык иҗаты, тарихы, көнкүреш куллану җиһазлары, хезмәт кораллары, милли киемнәре, суккан, чиккән йорт кирәк – яраклары, күренекле якташларыбызның тормыш юлы үрнәге зур ярдәм итә.Музейдагы экспозицияләр, экспонатлар аша туган якның тарихын, мәдәниятен укучылар тирәнрәк үзләштерәләр.
Безнең “Туган якны өйрәнү” музеена 1980 нче елда нигез салынды. Бу иске музей  урнашкан бина үзе дә борынгы булганмы, әллә аны укытучылар, укучылар үз куллары белән эшләгәнгәме, чын тарихи һәйкәлне хәтерләтә иде. Музейның эченә керүгә үк, кеше борынгы авыл тарихы мохитенә чума. Әнә сул якта укытучылар үз куллары белән сүтеп, мүкләнеп беткән (1945 нче елгы) бина такталарыннан  балчык белән сылап эшләгән крестьян йорты.  Тәрәзәсе карындыклы, түбәсе иске саламнан. Укучылар агачтан эшләгән әби белән бабай сәкедә чабата үреп, җеп эрләп утырылар. Идәне җир. Өйдә борынгы йорт кирәк – яраклары. Шунда ук сыер, бозау өчен кисмәк куелган. Бу йортта булган  укучыларга инкыйлабка кадәрге авыл кешеләренең тормышын сөйләп торасы да юк. 
Музейның этнография залында авылыбызның кул эшләре остасы Биккинина Маһруйбикә әбинең бөтен авылны кием – салым белән тәэмин иткән сугу станогы, милли киемнәре, чүлмәкләр, йорт кирәк – яраклары...
Мәктәпнең “Кызыл эзтабарлар” штабы тирә - як авылларга экспедициягә чыгып, эзләү, казу эшләре алып баралар. 
Музейның беренче экспонатыннан, соңгысына кадәр һәркайсын яхшы хәтерлим. Салкын бинада туңа – туңа эшләгән, бай тарихи материал туплаган көннәр артта калды. Ләкин күңел һаман шул 300 экспонатлы, 2 заллы иске музейны сагына. 
2002 нче елда яңа мәктәп эчендә яңача җиһазландырылган, зәвык белән эшләнгән музей  булдырылды. Музеебыз искиткеч бай. Күргәзмәдә  452 экспонат бар. Авылыбыз тарихы архив материалларына нигезләнеп эшләнде. Ул этнография, сугышчан һәм хезмәт даны залларыннан тора. Музейда түбәнге бүлекләр эшли:
1. “Туган ягыбыз борынгы заманнарда”.
2. “Туган ягыбыз Бөек Октябрь инкыйлабына кадәр”.
3.  “Безнең якларда Совет власте өчен көрәш”.
4. “Коллективлаштыру өчен көрәш”.
5. “Бөек Ватан сугышы чорында  безнең авыл кешеләре”.
6. “Мәктәбебез тарихы”.
7. “Күмәк хуҗалык тарихы”.
8. “Авылыбызның күренекле кешеләре”.
Туган якны өйрәнү, эзләнү эшчәнлеге бүген дә тулы көченә алып барыла. Мәктәптә озак елларга (10 елга) исәпләнгән “Туган якны өйрәнү” программасы төзелде.
 Шул программа нигезендә  укучылар һәр штабка билгеләнгән “Бурыч” операциясе биремнәрен үтиләр. Эзләнү эшләре буенча махсус экспозицияләр, альбомнар җиһазлана. Менә шулай музеебыз елдан-ел байый, тулылана бара. Соңгы елларда безнең күз алдыбызда Җәмәки, Суыксу, Черныш авыллары беттеләр, таралдылар. Эзләнү эшләре шушы авыллар тарихын торгызу юнәлешендә дә алып барыла.
Авыллар тарихын өйрәнүдә архив материаллары, сорашып белешүләр, авыл картлары язган мемуарлар ярдәм итә. Усманов Кәшшәф бабайның 3 дәфтәрдән торган язмалары, Бикмуллин Ганибай бабай, Бикмуллина Мәдинә, Зиннәтуллина Мөгаллимә әбиләр язып калдырган тарихи белешмәләр безнең өчен  чыганак булып тора. Бу әби-бабайлар үзләре вафат булсалар да, алар калдырган мирас безгә чын бүләк. Авылыбыз аксакаллары, әбиләр безгә бүген дә ярдәм итәләр. Музеебыз уртасында Яруллин Галимҗан бабайның үз куллары белән ясаган 2 сандыгы, орчык-каткычлары, урындыклары һәм шигырьләр җыентыгы тора. Авылдаш әбиләрнең бирнә маллары, милли чигешләре, кул эшләнмәләре музей фондын тагын да баета.

      Музей - укыту-тәрбия эшчәнлегендә әйтеп бетергесез хәзинә. Укучылар аеруча халкыбызның тормыш-көнкүреш бүлегендә экспонатларны кызыксынып карыйлар. Сәке, кул тегермәне, гөбе, сугу станогы, тырыс, җилпуч, бишек, чабата, үлчәүләр, йозаклар, кистәннәргә гаҗәпләнәләр. Бу бүлек экспонатлары Гомәр Бәшировның “Туган ягым - яшел бишек”, Мостай Кәримнең “Озын-озак балачак” һ.б. шундый әхлак тәрбиясе бирердәй әсәрләрне өйрәнгәндә ярдәм итә. Сыйныфтан тыш эшләрне үткәргәндә, мәсәлән, “Әбием сандыгы”, “Каен бәйрәме”, “Авылымның үткәне, бүгенгесе, киләчәне” һ.б. чараларда музей ярдәмгә килә.

      Авылга кунакка кайтучылар да яшьлекләрен сагынып, безнең музейга киләләр.

     Музейда күренекле шәхесләребезгә дә зур урын бирелгән: кемнәр генә юк алар арасында: хәрбиләр, фән һәм мәдәният эшлеклеләре, язучылар, хөкүмәт җитәкчеләре. Драматург Рәдиф Сәгъди 50 еллык юбилее уңаеннан үзенең яраткан гармонын, язган әсәрләрен бүләк итте. Армия генералы Мәхмүт Гәрәевнең фәнни хезмәтләре, райондашыбыз драматург Туфан Миңнуллинның әсәрләре.

Бөек Ватан сугышы чорында безнең авыл кешеләре бүлегендә “Батырлык” дәресләре, очрашулар, җыеннар уза. Бары туган җиренең тарихын белгән, аның шәхесләреннән үрнәк алган укучы гына туган төбәге белән горурлана ала. “Үткәнен белмәгәннең, киләчәге юк”, - дип әйтүчеләр хаклы шул. Музейдагы материаллар, чыннан да, белем, тәрбия бирүдә тормыш мәктәбе булып торалар.

Без 2002 нче елда Татарстан Республикасы мәктәп музейлары арасындагы конкурста катшнашып, мәгариф министрлыгы тарафыннан Диплом белән бүләкләндек һәм “Туган якны өйрәнү музее” дигән статус алдык. 
  ---------------------------------------------------------------------------------------------

Иске Казиле урта гомуми белем бирү мәктәбенең тәрбия эшләре буенча
директор урынбасары, Югары категорияле җитәкче, татар теле әдәбияты укытучысы,  музей җитәкчесе Кадырова Фирдәүс Равилевна
